
TARIXIY MANBALAR ASOSIDA 
TALABALARDA TARIXIY 
TAFAKKUR VA TARIXIY-
MADANIY KOMPETENSIYANI 
RIVOJLANTIRISHNING 
PEDAGOGIK SHART-
SHAROITLARI

Ne’matullayev Shohjahon G‘aybulla o‘g‘li
Jizzax davlat pedagogika universiteti
Ijtimoiy-gumanitar fanlarni o‘qitish metodikasi (Tarix) mutaxassisligi magistranti

ORCID: 0009-0004-6161-5559

Annotatsiya: Maqolada oliy ta’limda tarixiy manbalar asosida talabalarning tarixiy tafakkuri va tarixiy-madaniy kompeten-
siyasini rivojlantirishning pedagogik shart-sharoitlari ilmiy asoslab berilgan. Tadqiqotning maqsadi manba bilan ishlashni 
kompetensiyalarni shakllantirish vositasi sifatida tahlil qilish va uning samarali amalga oshishini ta’minlovchi shartlar tizimini 
aniqlashdir. Bu esa qamrov kengayib, kredit-modul tizimiga o‘tilayotgan hozirgi sharoitda ayniqsa dolzarbdir. Ishda oliy 
ta’lim sohasidagi normativ hujjatlar, tarixiy tafakkur bo‘yicha xalqaro empirik tadqiqotlar natijalari hamda O‘zbekiston va 
Markaziy Osiyo tarixiga oid yozma, moddiy va vizual manbalarning yaratilish faktlari va didaktik imkoniyatlari qiyosiy tahlil 
qilindi. Ilmiy yangilik sifatida tarixiy tafakkurning to‘rt komponenti (manba tanqidi, kontekstlashtirish, taqqoslash va sabab-
oqibat tahlili, talqin) tarixiy-madaniy kompetensiyaning bilimiy, qadriyatli, faoliyatli va kommunikativ qismlari bilan yagona 
modelda bog‘landi. Tadqiqot natijasida beshta pedagogik shart – manbalarning tizimli tanlanishi, muammoli-tadqiqot top-
shiriqlari, bosqichma-bosqich metodik yordam, natija, faoliyat va baholash uyg‘unligi hamda madaniy-axborot muhiti - 
aniqlandi. Shartlarni amalga oshirish uchun to‘rt bosqichli modul, 80 daqiqalik namunaviy mashg‘ulot va to‘rt mezonli uch 
darajali baholash rubrikasi ishlab chiqildi. Modelning samaradorligini tekshirish uchun tajriba va nazorat guruhlarini o‘z 
ichiga olgan tajriba-sinov dizayni belgilab berildi; unda boshlang‘ich va yakuniy diagnostika, rubrika bo‘yicha baholash 
hamda natijalarni statistik taqqoslash nazarda tutiladi. Maqola natijalaridan oliy ta’lim pedagoglari, tarix o‘qituvchilari va 
magistrantlar o‘quv jarayonini loyihalashda va mavzular kesimida manbalar bankini shakllantirishda foydalanishi mumkin.

Kalit so‘zlar: tarixiy tafakkur, tarixiy-madaniy kompetensiya, tarixiy manba, manba tanqidi, pedagogik shart-sharoitlar, 
constructive alignment, kredit-modul tizimi, oliy ta’lim.
Abstract: The article provides a scientific substantiation of the pedagogical conditions for developing students’ historical 
thinking and historical-cultural competence through historical sources. The aim is to examine source work as a means of 
competence formation and to identify a system of conditions that ensures its effectiveness, which is especially relevant as 
higher education coverage expands and the credit-module system is introduced. The study comparatively analyses regu-
latory documents in higher education, the results of international empirical research on historical thinking, and the didactic 
potential of written, material and visual sources, including the facts of creation of well-known sources on the history of 
Uzbekistan and Central Asia. The scientific novelty lies in linking the four components of historical thinking (source criti-
cism, contextualization, corroboration and causal analysis, interpretation) with the cognitive, value-based, activity-based 
and communicative components of historical-cultural competence in a single model. As a result, five pedagogical condi-
tions were identified: systematic selection of sources, problem-based inquiry tasks, step-by-step methodological support, 
alignment of outcomes, activities and assessment, and a cultural-informational environment. To implement these condi-
tions, a four-stage module, a sample 80-minute session and a three-level assessment rubric with four criteria were devel-
oped. A design for a pedagogical experiment with experimental and control groups was specified to test the effectiveness 
of the model; it provides for initial and final diagnostics, rubric-based assessment and statistical comparison of results. 
The findings may be used by university instructors, history teachers and master’s students when designing the learning 
process and building a bank of sources by topic.

Key words: historical thinking, historical-cultural competence, historical source, source criticism, pedagogical conditions, 
constructive alignment, credit-module system, higher education.

Аннотация: В статье научно обоснованы педагогические условия развития у студентов исторического мыш-
ления и историко-культурной компетенции на основе исторических источников. Цель исследования – рассмо-
треть работу с источником как средство формирования компетенций и определить систему условий её эффек-
тивной реализации, что особенно актуально в период расширения охвата высшим образованием и перехода 
на кредитно-модульную систему. Проведён сравнительный анализ нормативных документов в сфере высшего 
образования, результатов зарубежных эмпирических исследований по историческому мышлению и дидактиче-
ских возможностей письменных, вещественных и визуальных источников, а также фактов создания известных 
источников по истории Узбекистана и Центральной Азии. Научная новизна состоит в том, что четыре компонента 
исторического мышления (критика источника, контекстуализация, сопоставление и причинно-следственный 
анализ, интерпретация) связаны в единой модели с познавательным, ценностным, деятельностным и коммуника-
тивным компонентами историко-культурной компетенции. В результате выявлены пять педагогических условий: 
системный подбор источников, проблемно-исследовательские задания, поэтапная методическая поддержка, 
согласованность результатов, деятельности и оценивания, а также культурно-информационная среда. Для реа-
лизации условий разработаны четырёхэтапный модуль, примерное занятие продолжительностью 80 минут и 
трёхуровневая рубрика оценивания по четырём критериям. Определён дизайн педагогического эксперимента с 
экспериментальной и контрольной группами для проверки эффективности модели; он предусматривает входную 
и итоговую диагностику, оценивание по рубрике и статистическое сопоставление результатов. Результаты статьи 
могут быть использованы преподавателями вузов, учителями истории и магистрантами при проектировании учеб-
ного процесса и формировании банка источников по темам.

Ключевые слова: историческое мышление, историко-культурная компетенция, исторический источник, критика 
источника, педагогические условия, конструктивное согласование, кредитно-модульная система, высшее обра-
зование.

KIRISH
Bugungi globallashuv va axborot oqimi keskin ortgan sharoitda yoshlarda tarixiy ongni shakllantirish, 

tarixiy xotira va milliy o‘zlikni anglashni mustahkamlash ta’lim tizimining dolzarb vazifalaridan biriga aylandi. 
2022–2026-yillarga mo‘ljallangan Yangi O‘zbekistonning taraqqiyot strategiyasida ta’lim sifatini oshirish va 
yoshlarning intellektual salohiyatini rivojlantirish ustuvor yo‘nalishlar sifatida belgilangan [1].

O‘zbekiston Respublikasining 2020-yil 23-sentabrdagi “Ta’lim to‘g‘risida”gi O‘RQ-637-son1 Qonuni ham 
ta’lim sifatini oshirish va shaxsning intellektual rivojlanishini ta’minlashga yo‘naltirilgan [2].

Oliy ta’lim tizimidagi o‘zgarishlar bu vazifaning ahamiyatini yanada oshirmoqda. O‘zbekiston Respublikasi 
Prezidentining 2019-yil 8-oktabrdagi “O‘zbekiston Respublikasi oliy ta’lim tizimini 2030-yilgacha rivojlantirish 
konsepsiyasini tasdiqlash to‘g‘risida”gi PF-5847-son2 Farmoni bilan tasdiqlangan konsepsiyada oliy ta’lim bilan 
qamrov darajasini 2030-yilgacha 50 foizdan oshirish vazifasi qo‘yilgan [3]. O‘zbekiston Respublikasi Vazirlar 
Mahkamasining 2020-yil 31-dekabrdagi “Oliy ta’lim muassasalarida ta’lim jarayonini tashkil etish bilan bog‘liq 
tizimni takomillashtirish chora-tadbirlari to‘g‘risida”gi 824-son3 qaroriga muvofiq, 2020/2021-o‘quv yilidan 
boshlab oliy ta’lim muassasalarida o‘quv jarayoni Kreditlarni to‘plash va ko‘chirishning Yevropa tizimi (ECTS) 
asosidagi kredit-modul tizimiga bosqichma-bosqich o‘tkazilmoqda [4]. “O‘zbekiston – 2030” strategiyasida ham 
yoshlarni oliy ta’lim bilan qamrab olish darajasini kamida 50 foizga yetkazish belgilangan [5]. Mehnat bozori 
axborot tizimi ma’lumotlariga ko‘ra, oliy ta’lim muassasalari soni 2017/2018-o‘quv yilidagi 72 tadan 2023/2024-
o‘quv yilida 219 taga, ya’ni taxminan uch barobar ko‘paygan [6]. Qamrov va muassasalar soni kengayganda 
ta’lim sifatini ta’minlash, xususan, talabaning mustaqil ishiga ajratiladigan yuklama ortgan sharoitda uni tafak-
kurni rivojlantiruvchi mazmun bilan to‘ldirish muhim pedagogik masalaga aylanadi.

Tarix fani bu jarayonda alohida o‘rin tutadi. Biroq tarix o‘qitish amaliyotida sanalar va tayyor xulosalarni 
yodlash, darslik matnini qayta so‘zlab berish hanuzgacha ustun bo‘lib qolmoqda. Xalqaro tadqiqotlarda tarixiy 
tafakkur o‘quvchi va talabaning tabiiy qobiliyati emas, balki maxsus o‘rgatiladigan murakkab intellektual faoliyat 
ekanligi ta’kidlanadi: S. Vaynberg uni “tabiiy bo‘lmagan harakat” deb ataydi [7], P. Seyksas va T. Morton esa 
uni oltita tayanch tushuncha orqali tavsiflaydi [8]. Tarixiy manba bu faoliyatning asosiy materialidir: manba bilan 
ishlash orqali talaba tarixni “tayyor bilim” sifatida emas, dalillar asosida quriladigan va munozara qilinadigan 
talqin sifatida anglaydi.

Axborot makonidagi vaziyat bu masalani yanada keskinlashtirmoqda. Stenford universiteti tarix ta’limi 
guruhi 2015-yil yanvaridan 2016-yil iyunigacha AQShning 12 shtatida 56 ta topshiriq o‘tkazib, o‘rta maktab, 
litsey va universitet talabalaridan jami 7 804 ta javob to‘plagan. Tadqiqot mualliflari yoshlarning internetdagi 
axborotni baholash qobiliyatini qoniqarsiz deb topgan; masalan, ilg‘or (AP) tarix kursida o‘qiyotgan yuqori sinf 
o‘quvchilarining atigi 9 foizi lobbichi tashkilot yaratgan veb-saytning aslida kim tomonidan yaratilganini aniqlay 

1	  https://lex.uz/docs/-5013007
2	  https://lex.uz/docs/-4545884
3	  https://lex.uz/uz/docs/-5193564

olgan [9]. Demak, “manbani kim, qachon va nima maqsadda yaratgan” degan savolni qo‘ya olish tarix fani 
uchungina emas, umuman zamonaviy axborot savodxonligining negizidir.

Bunday savodxonlik tarixiy-madaniy meros masalasida ham zarur. O‘zbekistonning moddiy merosi jahon 
miqyosida e’tirof etilgan: 1990-yilda Xiva Ichan qal’asi mamlakatdan birinchi bo‘lib YUNESKO Jahon merosi 
ro‘yxatiga kiritilgan, 2023-yilda esa Tojikiston va Turkmaniston bilan birgalikda “Ipak yo‘llari: Zarafshon–Qoraqum 
yo‘lagi” transmilliy obyekti ro‘yxatdan o‘tgan [10]. Bunday meros bo‘lajak tarix o‘qituvchisi va tadqiqotchisidan uni 
nafaqat bilishni, balki manbalar asosida talqin qila olishni, turli nuqtayi nazarlarni hurmat bilan qiyoslay olishni 
talab qiladi. Shu bois tarixiy tafakkur bilan bir qatorda talabaning tarixiy-madaniy kompetensiyasi, ya’ni madaniy 
merosni tushunish, qadrlash va talqin qila olish layoqati ham ta’lim natijasi sifatida qaralishi lozim.

Tadqiqot muammosi shundan iboratki, tarixiy manbalar bilan ishlash zarurligi keng e’tirof etilsa-da, bu 
ishning talabalar tafakkuri va madaniy kompetensiyasini izchil rivojlantirishga xizmat qilishini ta’minlovchi peda-
gogik shart-sharoitlar yagona tizim sifatida yetarlicha asoslanmagan.

Tadqiqot obyekti - oliy ta’limda tarix fanlarini o‘qitish jarayoni.
Tadqiqot predmeti - tarixiy manbalar asosida talabalarda tarixiy tafakkur va tarixiy-madaniy kompetensi-

yani rivojlantirishning pedagogik shart-sharoitlari.
Tadqiqot maqsadi - bu shart-sharoitlar tizimini ilmiy asoslash va ularni amalga oshirish modelini taklif 

etish.

Maqsadga erishish uchun quyidagi vazifalar belgilandi:

birinchidan, tadqiqot tushunchalarini aniqlashtirish va ularning tuzilmasini belgilash;

ikkinchidan, normativ asoslar va xalqaro empirik tadqiqotlar natijalarini tahlil qilish;

uchinchidan, turli tarixiy manba turlarining didaktik imkoniyatlarini aniq faktlar asosida ochib berish;

to‘rtinchidan, pedagogik shartlar tizimini va uni amalga oshirish bosqichlarini ishlab chiqish;

beshinchidan, kompetensiyalar rivojlanganlik darajasini baholash mezonlarini belgilash.

Tadqiqot farazi: agar tarixiy manbalar bilan ishlash manbalarning tizimli tanlanishi, muammoli-tadqiqot 
topshiriqlari, bosqichma-bosqich metodik yordam, natija–faoliyat–baholash uyg‘unligi hamda madaniy-axborot 
muhiti va dialogik muloqotdan iborat shartlar tizimida tashkil etilsa, talabalarda tarixiy tafakkur va tarixiy-madaniy 
kompetensiya an’anaviy o‘qitishga nisbatan yuqori darajada rivojlanadi.

Ilmiy yangilik - tarixiy tafakkurning to‘rt komponenti bilan tarixiy-madaniy kompetensiyaning to‘rt tarkibiy 
qismini manba turlari, topshiriqlar va baholash mezonlari orqali yagona modelda bog‘lash.

Amaliy ahamiyati - taklif etilgan shartlar, bosqichlar va rubrikadan tarix yo‘nalishlaridagi seminar va amaliy 
mashg‘ulotlarni loyihalashda foydalanish mumkinligida.

MAVZUGA OID ADABIYOTLAR SHARHI
Tarixiy bilishning mohiyati haqidagi qarashlar R. Kollingvud va M. Blok asarlarida asoslab berilgan. 

Kollingvudning “Tarix g‘oyasi” asari muallifning vafotidan keyin, 1946-yilda nashr etilgan bo‘lib, unda tarix 
dalillar asosida qo‘yiladigan savollarga javob izlash jarayoni sifatida talqin qilinadi [11]. Blokning “Tarixchi kasbi” 
asari esa muallif 1944-yilda fashistlar tomonidan otib tashlanganidan keyin, 1949-yilda fransuz tilida, 1953-
yilda ingliz tilida chop etilgan; unda manbaga “guvohlik” sifatida ilmiy-tahliliy yondashish tarixchi kasbining 
muhim asosi ekani ta’kidlanadi [12]. Ushbu qarashlar ta’lim sohasida manba bilan ishlashning nazariy asoslarini 
shakllantirishga xizmat qilgan.

Ta’limdagi empirik yo‘nalishning asoschisi S. Vaynberg hisoblanadi. U 1991-yilda sakkiz nafar mutaxas
sis tarixchi va sakkiz nafar yuqori sinf o‘quvchisidan Leksington jangiga oid yozma va tasviriy hujjatlarni “ovoz 
chiqarib fikrlash” usulida o‘qishni so‘radi va ikki guruhning fikrlash jarayonini taqqosladi [13; 14]. Tarixchilar matnni 
o‘qishdan oldin uning muallifi va yaratilish sharoitiga e’tibor qaratdi, hujjatlarni bir-biri bilan solishtirdi, voqeani 
davr kontekstiga joyladi. Bu amallar keyinchalik manbani aniqlash (sourcing), taqqoslash (corroboration) va 
kontekstlashtirish (contextualization) deb nomlandi. Vaynbergning keyingi monografiyasida tarixiy tafakkur 
maxsus yondashuv va izchil mashqlar orqali rivojlantiriladigan intellektual faoliyat sifatida tavsiflanib, uni 
maqsadli o‘rgatishning ahamiyati asoslangan [7].

P. Seyksas va T. Morton tarixiy tafakkurning oltita tayanch tushunchasini - tarixiy ahamiyat, dalil, davomiylik 
va o‘zgarish, sabab va oqibat, tarixiy nuqtayi nazarlar hamda axloqiy o‘lchamni - ajratib ko‘rsatgan; ular manba 
tahlili amallarini “dalil” va “tarixiy nuqtayi nazarlar” tushunchalari doirasida ko‘radi [8]. S. Levek tarixiy tafak-
kurni XXI asr ta’limining muhim tarkibiy qismi sifatida asoslagan [15]. P. Li va R. Eshbi o‘quvchilarning dalil va 
tarixiy bayonlarni tushunishi bosqichma-bosqich murakkablashishini aniqlab, tarixiy tushunish “progressiyasi” 
g‘oyasini ilgari surgan [16]; B. Van Sledrayt esa tarixiy tafakkurni baholashning yangi andozalarini taklif qilgan [17].

Amaliy yo‘nalishda S. Vaynberg va hamkasblarining “Reading Like a Historian” yondashuvi muhim o‘rin 
tutadi: unda har bir dars tarixiy savol atrofida qurilib, hujjatlar bilan ishlash manbani aniqlash, kontekstlashtirish, 
taqqoslash va yaqin o‘qish savollari orqali tashkil etiladi [18]. A. Rayzman shahar o‘rta maktablarida olti oylik 
hujjatga asoslangan AQSh tarixi kursini sinovdan o‘tkazgan; keyingi sharhlarda qayd etilishicha, bu kursda 
o‘quvchilar mazmunni o‘zlashtirish bilan birga o‘qish ko‘nikmalarini ham yaxshilagan. Manbani aniqlash va 
yaqin o‘qish bo‘yicha ijobiy natijalar kuzatilgan, taqqoslash va kontekstlashtirish yo‘nalishlarida esa natijalarni 
yanada chuqurroq o‘rganish zarurati aniqlangan [19]. Bu natija muhim pedagogik xulosa beradi: kontekstlash
tirish va taqqoslash amallarini rivojlantirishda maqsadli hamda izchil metodik yordam samarali imkoniyatlar 
yaratishi mumkin.

S. Ahonen tarixiy ong (historical consciousness) paradigmasining tarix ta’limi uchun asos bo‘la olishi 
masalasini muhokama qilgan [20]. R. Torp va A. Persson esa Seyksas modelini ilmiy jihatdan tahlil qilib, uni 
yanada takomillashtirish imkoniyatlarini ko‘rsatgan hamda tarixiy tafakkurni turli nazariy yondashuvlar bilan 
uyg‘unlikda o‘rganishning ahamiyatini ta’kidlagan [21].

Mahalliy tadqiqotlardan B. Safarovning 2025-yilgi maqolasida umumiy o‘rta ta’limda tarix o‘qitish metodi-
kasi, tarixiy tafakkurni rivojlantirish va tadqiqot usulining bosqichlari (muammoni aniqlash, faraz ilgari surish, 
manbalarni tahlil qilish va natijalarni taqdim etish) tahlil qilingan; muallif, shuningdek, o‘quvchilarda mustaqil 
topilgan manbalarning ishonchliligini baholash ko‘nikmalarini yanada rivojlantirish imkoniyatlariga e’tibor 
qaratgan [22].

B. Jurayevning 2026-yilda “Maktabgacha va maktab ta’limi” jurnalida chop etilgan maqolasida pedagogika 
tarixini o‘qitish jarayonida talabalarda tarixiy tafakkurni rivojlantirishning nazariy va amaliy asoslari, uning tarkibiy 
qismlari va unga ta’sir etuvchi pedagogik omillar tahlil qilinib, interaktiv metodlar va tarixiy-qiyosiy tahlilning 
samaradorligi asoslangan [23]. A. Axmedov esa oliy ta’limda tarixiy tafakkurni talabalarning voqealarni vaqt va 
makon doirasida anglash, sabab-oqibat munosabatlarini aniqlash, manbalarni tahlil qilish va turli talqinlarni 
solishtirish qobiliyatlari bilan bog‘liq murakkab intellektual faoliyat sifatida talqin qilgan hamda manba bilan 
ishlashni tashkil etish va muammoli-tahliliy vazifalarning ta’lim samaradorligiga ta’sirini yoritgan [24]. Bu talqin 
ushbu maqolada qabul qilingan tafakkur komponentlari tuzilmasiga mos keladi.

Pedagogik-psixologik jihatdan tadqiqot L. S. Vigotskiyning yaqin rivojlanish zonasi va o‘rganuvchiga ko‘rsa-
tiladigan yordamning bosqichma-bosqich kamayishi haqidagi g‘oyalariga [25], shuningdek, J. Biggs va C. Tang-
ning ta’lim natijalari, o‘quv faoliyati va baholashning uyg‘unligi (constructive alignment) konsepsiyasiga [26] taya-
nadi. Ikkinchi konsepsiya kredit-modul tizimi sharoitida ayniqsa muhim, chunki natijaga yo‘naltirilgan ta’lim tala-
baning egallagan bilimlari bilan bir qatorda ularni amaliy faoliyatda qo‘llay olish ko‘nikmalarini ham baholashni 
nazarda tutadi.

Tahlil shuni ko‘rsatdiki, xorijiy tadqiqotlar asosan maktab ta’limida, mahalliy tadqiqotlar (jumladan, [22–24]) 
esa umumiy o‘rta ta’lim va metodik tavsiyalar kontekstida tarixiy tafakkur masalasini yoritgan. Mavjud ilmiy 
izlanishlar oliy ta’limda tarixiy tafakkur va tarixiy-madaniy kompetensiyani manba bilan ishlash orqali yaxlit tizim 
sifatida rivojlantirishning pedagogik shartlari, bosqichlari va baholash mezonlarini yanada kengroq tadqiq etish 
uchun muhim nazariy asos yaratadi. Mazkur maqolaning o‘ziga xosligi ushbu ilmiy yondashuvlarni rivojlantir-
ishga, ya’ni pedagogik shartlarni tarixiy tafakkur va madaniy kompetensiya tuzilmasi bilan bog‘lab, oliy ta’lim 
sharoiti uchun yaxlit model sifatida taklif etishga qaratilganida.

TADQIQOT METODOLOGIYASI
Tadqiqotda ilmiy-nazariy tahlil, hujjatlar tahlili, qiyosiy tahlil, kontent-tahlil va pedagogik modellashtirish 

usullaridan foydalanildi.

•	 Ilmiy-nazariy tahlil orqali tarixiy tafakkur va kompetensiya yondashuviga oid xorijiy adabiyotlar o‘rganildi va 
asosiy tushunchalar aniqlashtirildi.

•	 Hujjatlar tahlili usuli oliy ta’limning normativ asoslarini (farmon, qaror, strategiya) o‘rganishda qo‘llanildi.

•	 Qiyosiy tahlil xalqaro empirik tadqiqotlar natijalarini (tadqiqot hajmi, ishtirokchilar, o‘lchangan amallar 
bo‘yicha) solishtirishda hamda turli manba turlarining (yozma, moddiy, vizual, og‘zaki) didaktik imkoniyat-
larini taqqoslashda ishlatildi.

•	 Kontent-tahlil orqali har bir manba turi uchun uning qaysi tafakkur amalini va qaysi madaniy komponentni 
rivojlantirishi aniqlandi.

•	 Modellashtirish usuli yordamida shartlar tizimi, uni amalga oshirish bosqichlari va constructive alignment 
mantiqiga tayangan baholash rubrikasi ishlab chiqildi.

Maqolada tadqiqotning nazariy-metodik bosqichi natijalari keltirilgan. Taklif etilgan modelni tajriba-sinov 
ishlarida sinovdan o‘tkazish va uning samaradorligini miqdoriy ko‘rsatkichlar asosida baholash tadqiqotning 
keyingi bosqichi sifatida rejalashtirilgan; tajriba dizayni “Tahlil va natijalar” bo‘limining yakunida bayon etilgan.

Operatsional ta’riflar. Tarixiy tafakkur deganda talabaning manbani tanqidiy baholash, uni kontekstga 
joylash, turli manbalarni taqqoslash va dalillarga asoslangan talqin yarata olish layoqati tushuniladi.

Tarixiy-madaniy kompetensiya - talabaning o‘z va boshqa xalqlarning tarixiy-madaniy merosi haqida 
bilimga ega bo‘lishi, uni qadrlashi, tahlil va talqin qila olishi hamda madaniyatlararo muloqotda bu bilimlardan 
mas’uliyat bilan foydalana olishi.

Pedagogik shart-sharoitlar - ta’lim jarayonida belgilangan natijaga erishish ehtimolini oshiruvchi, tashkiliy, 
mazmuniy, metodik va baholash jihatlarini qamrab oluvchi o‘zaro bog‘liq omillar majmuasi.

TAHLIL VA NATIJALAR
1.	 Normativ-huquqiy va institutsional kontekst

Tadqiqot dolzarbligini asoslovchi hujjatlar va ko‘rsatkichlar 1-jadvalda jamlangan. Jadvaldan ko‘rinib turib-
diki, so‘nggi yillarda oliy ta’limda uch yo‘nalishda parallel o‘zgarish ro‘y bermoqda: qamrov kengaymoqda, o‘quv 
jarayoni kredit-modul tizimiga o‘tmoqda va ta’lim sifatiga talab ortmoqda. Bu uch jarayonning kesishgan nuqta-
sida talabaning mustaqil, tahliliy faoliyatini ta’minlovchi o‘quv mazmuni zaruriyati yuzaga keladi. Tarix fanida 
bunday mazmunning tabiiy asosi tarixiy manbalardir (1-jadval).

1-jadval: Oliy ta’lim sohasidagi asosiy normativ hujjatlar va ko‘rsatkichlar
Hujjat / ko‘rsatkich Sana Tadqiqot uchun ahamiyatli mazmuni

PF-5847-son Farmon 2019-yil 8-oktabr Oliy ta’lim tizimini 2030-yilgacha rivojlantirish konsepsiyasi; qamrov 
darajasini 50 foizdan oshirish vazifasi [3].

O‘RQ-637-son Qonun 2020-yil 23-sentabr “Ta’lim to‘g‘risida”gi Qonun; ta’lim sifatini oshirish va shaxsning 
intellektual rivojlanishini ta’minlash [2].

VM 824-son qarori 2020-yil 31-dekabr ECTS asosidagi kredit-modul tizimiga 2020/2021-o‘quv yilidan 
bosqichma-bosqich o‘tish [4].

PF-60-son Farmon 2022-yil 28-yanvar 2022–2026-yillarga mo‘ljallangan Yangi O‘zbekistonning taraqqiyot 
strategiyasi [1].

OTM soni 2017/2018 va 
2023/2024-o‘quv yillari 72 tadan 219 taga o‘sish, ya’ni taxminan 3 barobar [6].

Manba: [1–6] bo‘yicha muallif tomonidan umumlashtirilgan.

2.	 Xalqaro empirik tadqiqotlar natijalarining qiyosiy tahlili

Manba bilan ishlash ta’lim natijasiga qanday ta’sir qilishini ko‘rsatuvchi tadqiqotlar 2-jadvalda taqqoslangan. 
Ular bir-birini to‘ldiradi: Vaynberg tadqiqoti mutaxassis va o‘quvchi fikrlashi orasidagi farqni ochib bergan, Sten-
ford guruhi tadqiqoti muammoning keng ko‘lamini ko‘rsatgan, Rayzman tadqiqoti esa o‘qitish orqali bu farqni 
qisqartirish mumkinligini, ammo barcha amallar bir xil darajada rivojlanmasligini ko‘rsatgan.

2-jadval: Tarixiy tafakkur bo‘yicha xalqaro empirik tadqiqotlar
Tadqiqot Hajmi va usuli Asosiy natija

Vaynberg (1991)
8 mutaxassis tarixchi va 8 yuqori sinf 
o‘quvchisi; Leksington jangi hujjatlari; 
“ovoz chiqarib fikrlash” [13; 14].

Tarixchilar manbani muallif va sharoitiga ko‘ra 
baholadi, hujjatlarni solishtirdi va kontekstga joyladi; 
o‘quvchilarda bu amallar ustun emasligi aniqlandi.

Stenford tarix ta’limi 
guruhi (2016)

2015-yil yanvaridan 2016-yil iyunigacha 
12 shtatda 56 ta topshiriq; 7 804 ta javob 

[9].

Axborotni baholash qobiliyati qoniqarsiz; AP tarix 
kursi o‘quvchilarining atigi 9 foizi lobbichi tashkilot 
saytining mohiyatini aniqlagan.

Rayzman (2012) Shahar o‘rta maktablarida olti oylik 
hujjatga asoslangan AQSh tarixi kursi [19].

Manbani aniqlash va yaqin o‘qishda samara 
kuzatilgan; taqqoslash va kontekstlashtirishda 
samara aniq bo‘lmagan (keyingi sharhlarga ko‘ra).

Manba: [9; 13; 14; 19] asosida muallif ishlanmasi.

Uchala tadqiqotdan kelib chiqadigan umumiy xulosa shunday: tarixiy tafakkur o‘z-o‘zidan shakllanmaydi, 
uni rivojlantirish uchun maxsus tanlangan manbalar, aniq savollar va muntazam amaliyot talab etiladi; kon
tekstlashtirish va taqqoslash amallariga esa qo‘shimcha vaqt hamda metodik yordam ajratish zarur. Bu xulosa 
pastda ishlab chiqilgan shartlar tizimining 1–3-bandlariga bevosita asos bo‘ldi.

3.	 Kompetensiyalar tuzilmasi

Adabiyotlar tahlili asosida tarixiy tafakkurning to‘rt komponenti ajratildi:

1)	 manba tanqidi (muallif kim, qachon, kim uchun va qanday maqsadda yozgan);

2)	 kontekstlashtirish (voqea va manbani davr, makon va madaniy muhitga joylash);

3)	 taqqoslash va sabab-oqibat tahlili (turli manbalarni solishtirish, ziddiyatlarni aniqlash);

4)	 talqin va dalillash (xulosani manbaga tayangan holda asoslash).

Tarixiy-madaniy kompetensiya esa to‘rt tarkibiy qismdan iborat deb qaraldi: bilimiy (madaniy-tarixiy 
meros haqida tizimli bilim), qadriyatli (o‘zlikni anglash, boshqa madaniyatga hurmat va bag‘rikenglik), faoliyatli 
(merosni tahlil va talqin qilish, uni saqlash va targ‘ib etishda ishtirok etish) hamda kommunikativ (madaniyat-
lararo muloqot va o‘z fikrini asoslab bayon etish) qismlar. Ikki tuzilma o‘zaro bog‘liq: masalan, manba tanqidi 
faoliyatli qismni, talqin va dalillash kommunikativ qismni, kontekstlashtirish esa bilimiy va qadriyatli qismlarni 
bevosita rivojlantiradi.

4.	 Manba turlarining didaktik imkoniyatlari

Har bir manba turi talaba tafakkuri va madaniy kompetensiyasining turli tomonlarini rivojlantiradi. Shuning 
uchun manbalarni tasodifiy emas, maqsadga muvofiq tarzda to‘plam (source set) shaklida tanlash zarur. 
3-jadvalda O‘zbekiston va Markaziy Osiyo tarixiga oid ma’lum manbalar, ularning yaratilish faktlari va ulardan 
didaktik foydalanish yo‘llari keltirilgan.

3-jadval: Manba turlari, ularning faktlari va didaktik imkoniyatlari

Manba va asosiy faktlar Didaktik imkoniyati Rivojlanadigan 
komponent Topshiriq namunasi

Narshaxiyning (taxminan 899–
959) “Buxoro tarixi”: arabchada 
943–944-yillarda yozilib, Somoniy Nuh 
ibn Nasrga bag‘ishlangan; asl matn 
yo‘qolgan; 1128–1129-yillarda Abu 
Nasr Qubaviy forschaga tarjima qilib, 
kengaytirgan; Muhammad ibn Zufar 
1178–1179-yillarda qisqartirgan [27].

Manbaning qatlamlari: 
asl nusxa, tarjima va 
qisqartma; har qatlamda 
muallif niyati o‘zgargan.

Manba tanqidi; 
kontekstlashtirish; 
bilimiy qism.

Uch qatlamni taqqoslab, 
“Nima asl, nima keyinchalik 
qo‘shilgan?” savoliga javob 
yozish.

“Boburnoma”: Bobur (1483–1530) 
chig‘atoy turkiysida 1494–1529-
yillar voqealarini yozgan; guvoh va 
ishtirokchi pozitsiyasi [28].

Shaxsiy xotira janri; 
muallifning subyektiv 
baholari.

Manba tanqidi; 
talqin; qadriyatli 
qism.

“Muallif niyati xaritasi”: 
bir voqea bo‘yicha Bobur 
bayoni va boshqa manbani 
solishtirish.

Xuan Szan: 629-yilda yo‘lga chiqib, 
645-yilda qaytgan; “Qaydlar” 646-yilda 
tuzilgan; Samarqandda 630-yillar 
boshida bo‘lgan [29].

Begona nigoh; ko‘rilgan 
va eshitilgan ma’lumotni 
farqlash.

Kontekstlashtirish; 
taqqoslash; 
kommunikativ qism.

Sayyoh qaydlarini 
arxeologik ma’lumotlar bilan 
solishtiruvchi jadval.

Beruniyning “Osor ul-boqiya”si: 1000-
yilda, muallif 27 yoshida yozilgan; 
forslar, turklar, hindlar, yunonlar va 
boshqa xalqlarning oy va yil hisoblari 
qiyoslanadi [30].

Madaniyatlarni 
solishtirma o‘rganish; 
xronologiya muammosi.

Sabab-oqibat tahlili; 
bilimiy va qadriyatli 
qism.

Turli xalqlar taqvimlarini 
qiyoslab, umumiy va farqli 
jihatlarga xulosa chiqarish.

Afrosiyob devoriy rasmlari: 1965-
yilda yo‘l qurilishi paytida topilgan; 
VII asr o‘rtalariga (Samarqand 
hukmdori Varxuman davriga) oid deb 
baholanadi; aniq sana bo‘yicha fikrlar 
turlicha [31].

Vizual manba; elchilar 
va sayohat sahnalarini 
o‘qish.

Talqin; dalillash; 
faoliyatli qism.

Tasvirni “Kim, qachon, 
nega?” savollari asosida 
tahlil qilish va xulosani 
yozma asoslash.

“Ipak yo‘llari: Zarafshon–Qoraqum 
yo‘lagi”: 2023-yilda Tojikiston va 
Turkmaniston bilan birgalikda 
YUNESKO ro‘yxatiga kiritilgan [10].

Madaniy meros obyekti; 
transmilliy nuqtayi nazar.

Qadriyatli va 
faoliyatli qismlar.

Merosni targ‘ib etish 
bo‘yicha mini-loyiha (virtual 
ekspozitsiya).

Manba: [10; 27–31] asosida muallif ishlanmasi. Ayrim sanalar manbalarda turlicha beriladi (masalan, Xuan Szan sayo-
hatining boshlanishi 626 yoki 629-yil deb ko‘rsatiladi); bu holat o‘zi manba tanqidi uchun o‘quv materialidir.

5.	 Namunaviy keys: “Buxoro tarixi” manbasining qatlamlari
Manba tanqidini o‘rgatishda eng samarali materiallardan biri Narshaxiyning “Buxoro tarixi” asaridir. Asar 

943–944-yillarda arab tilida yozilib, Somoniy hukmdor Nuh ibn Nasrga bag‘ishlangan, asl arabcha matn 
bizgacha yetib kelmagan; u 1128–1129-yillarda forschaga tarjima qilinib, davr kengaytirilgan, keyinchalik 
(1178–1179-yillarda) qisqartirilgan [27]. Demak, talabaning qo‘lidagi matn bir necha “qo‘l”dan o‘tgan. Mashg‘ulotda 
talabalarga uch savol beriladi:
1)	 matnni dastlab kim va qachon yozgan;
2)	 tarjimon va qisqartiruvchi nimani o‘zgartirgan bo‘lishi mumkin;
3)	 biz bu matn asosida Buxoro tarixi haqida qanday xulosa chiqarishga haqlimiz va qaysi xulosaga ehtiyot-

korlik bilan yondashishimiz kerak.
Bu topshiriq talabani “manbada yozilgan - demak, haqiqat” degan soddalashtirilgan fikrdan chiqarib, 

ishonchlilik darajasini asoslashga o‘rgatadi, ya’ni manba tanqidi va dalillash amallarini birga mashq qildiradi.

6.	 An’anaviy amaliyotdagi muammolar
Adabiyotlar tahlili va o‘quv amaliyotini umumlashtirish quyidagi muammolarni ajratib ko‘rsatish imkonini 

berdi:
a)	 manba ko‘pincha mustaqil tahlil obyekti emas, darslik matnini “tasdiqlovchi” ilova sifatida beriladi;
b)	 talaba tayyor xulosani o‘zlashtiradi, o‘zi savol qo‘ymaydi;
c)	 manbalar bir-biriga mos tanlanadi, qarama-qarshi guvohliklar kam beriladi;
d)	 baholash faktlarni qayta aytishga yo‘naltirilgan bo‘lib, manba tahlili amallarini o‘lchamaydi;
e)	 madaniy-qadriyatli komponent tahlilsiz, shior darajasidagi tarbiyaviy xulosalarga aylanib qoladi.

Birinchi to‘rtta muammo xalqaro tadqiqotlar natijalariga (2-jadval) mos keladi: tahlil amallari o‘rgatilma-
ganda talaba manbaga tanqidiy yondasha olmaydi.

7.	 Pedagogik shart-sharoitlar tizimi
Aniqlangan muammolar va nazariy yondashuvlar asosida tarixiy tafakkur hamda tarixiy-madaniy kompe-

tensiyani rivojlantirishning beshta o‘zaro bog‘liq pedagogik sharti asoslandi (4-jadval).

4-jadval: Pedagogik shart-sharoitlar va ularni amalga oshirish mexanizmlari
Pedagogik shart Amalga oshirish mexanizmi Kutilayotgan natija

1. Manbalarning tizimli va 
ko‘p rakursli tanlanishi

Har bir mavzu bo‘yicha turli turdagi va turli nuqtayi 
nazardagi manbalar to‘plamini shakllantirish; 
murakkablikni bosqichma-bosqich oshirish.

Talaba bir voqeani turli guvohliklar 
orqali ko‘radi, bir tomonlama 
xulosadan qochadi.

2. Muammoli-tadqiqot 
yo‘nalishidagi topshiriqlar

Mavzuni tarixiy savol atrofida qurish; mini-tadqiqot, 
debat, keys-stadi va loyiha topshiriqlari.

Talaba savol qo‘yish va farazni 
manba bilan sinash ko‘nikmasini 
egallaydi.

3. Bosqichma-bosqich 
metodik yordam 
(scaffolding)

Tahlil varaqasi (“Kim, qachon, nima uchun?”), 
o‘qituvchining “ovoz chiqarib fikrlash” namunasi, 
yordamning izchil kamaytirilishi.

Talaba mustaqil manba tahliliga 
o‘tadi.

4. Natija, faoliyat va 
baholashning uyg‘unligi

O‘quv natijalarini manba bilan ishlash amallari orqali 
ifodalash; rubrikali va formativ baholash.

Baholash fikrlash jarayonini 
o‘lchaydi, yodlashni emas.

5. Madaniy-axborot muhiti 
va dialogik muloqot

Muzey, arxiv va raqamli to‘plamlardan foydalanish; 
manbaning ishonchliligini tekshirish; hurmatli 
munozara muhiti.

Madaniy merosga qadriyatli 
munosabat va axborot 
savodxonligi shakllanadi.

Manba: muallif ishlanmasi.

Birinchi shart manbalarning maqsadli va tizimli ravishda to‘plam sifatida tanlanishini nazarda tutadi. 
To‘plamga kamida uch turdagi manba (masalan, yozma bayon, moddiy-arxeologik dalil va vizual tasvir) kiritilishi 
hamda ular orasida bir-birini to‘ldiruvchi yoki turli nuqtayi nazarlarni aks ettiruvchi ma’lumotlar bo‘lishi tavsiya 
etiladi.

Ikkinchi shart mavzuni tarixiy savol asosida tashkil etishni nazarda tutadi. Masalan, “Xuan Szan qaydlari 
VII asr Samarqandini qanchalik to‘liq aks ettiradi?” degan savol talabaning manbani mustaqil izlanish va dalil-
larga asoslangan javob topish vositasi sifatida o‘rganishiga xizmat qiladi.

Uchinchi shart Vigotskiy g‘oyasiga tayanadi [25]: dastlab o‘qituvchi tahlil jarayonini ovoz chiqarib namoyish 
etadi, so‘ng talabalar tahlil varaqasi yordamida juftlikda ishlaydi, yakuniy bosqichda esa topshiriqlarni mustaqil 

bajaradi. Rayzman tadqiqotidagi natijalar (2-jadval) kontekstlashtirish va taqqoslash ko‘nikmalarini izchil rivoj
lantirishda qo‘shimcha metodik yordamning ahamiyatini ko‘rsatadi. Shu bois ushbu bosqichlarga yetarli vaqt 
ajratish va ularni amaliy mashg‘ulotlar bilan boyitish tavsiya etiladi.

To‘rtinchi shart Biggs va Tang konsepsiyasiga tayanadi [26]: o‘quv natijasi (“talaba manbaning ishonchliligini 
asoslab baholay oladi”), o‘quv faoliyati (manba pasporti, taqqoslash jadvali, debat) va baholash (rubrika) o‘zaro 
uyg‘un bo‘lishi kerak. O‘quv natijalari tahliliy ko‘nikmalarni rivojlantirishga yo‘naltirilganda, baholash jarayo
nida ham ushbu ko‘nikmalarni aniqlashga xizmat qiluvchi topshiriqlardan foydalanish ta’lim samaradorligini 
oshirishga yordam beradi.

Beshinchi shart madaniy-axborot muhitini rivojlantirish bilan bog‘liq: muzey, arxiv, raqamli to‘plamlar hamda 
YUNESKO ro‘yxatidagi obyektlar haqidagi ma’lumotlardan foydalanish talabalarda madaniy merosga qadri-
yatli munosabatni shakllantirishga xizmat qiladi. Manbalarning ishonchliligini muntazam tekshirish esa axborot 
savodxonligini mustahkamlaydi.

Mazkur shartlar o‘zaro uzviy bog‘liq bo‘lib, ko‘p rakursli manbalar to‘plamidan (1-shart) tahlil varaqasi 
(3-shart) bilan birgalikda foydalanish talabalarning mustaqil ishlash imkoniyatlarini kengaytiradi. Rubrika asosi-
dagi baholash (4-shart) esa o‘quv natijalarini aniq mezonlar bo‘yicha baholashga yordam beradi. Shu sababli 
ushbu shartlarni yagona pedagogik tizim sifatida joriy etish maqsadga muvofiqdir.

8.	 Amalga oshirish bosqichlari va namunaviy mashg‘ulot

Pedagogik shartlarni amaliyotga samarali tatbiq etish uchun to‘rt bosqichli modul taklif etiladi. Birinchi, 
yo‘naltiruvchi-motivatsion bosqichda o‘qituvchi muammoli tarixiy savol qo‘yadi va talabalarning dastlabki tasav-
vurlarini aniqlaydi. Ikkinchi, tahliliy bosqichda talabalar har bir manbaga “pasport” tuzadi (muallif, vaqt, maqsad, 
auditoriya, ishonchlilik). Uchinchi, sintez va talqin bosqichida manbalar o‘zaro taqqoslanadi, ulardagi o‘ziga xos 
va farqli jihatlar aniqlanadi hamda dalillarga asoslangan xulosa yoziladi yoki debatda himoya qilinadi. To‘rtinchi, 
refleksiv-amaliy bosqichda talabalar o‘z tahlilini baholaydi va madaniy merosni targ‘ib etishga qaratilgan 
mahsulot (virtual ekspozitsiya, ilmiy ma’ruza, ekskursiya matni) tayyorlaydi.

Misol tariqasida “VII asr Markaziy Osiyosi: sayyoh nigohi va moddiy dalillar” mavzusidagi 80 daqiqalik 
mashg‘ulotni keltiramiz. Dastlabki 10 daqiqada talabalarga “Xuan Szan qaydlari VII asr Samarqandini qanchalik 
to‘liq aks ettiradi?” degan savol qo‘yiladi. Keyingi 20 daqiqada har bir talaba Xuan Szan qaydlaridan parcha 
va Afrosiyob devoriy rasmlari tasviri uchun manba pasportini to‘ldiradi. Bunda sayyoh Samarqandda 630-yillar 
boshida bo‘lgani, asar 646-yilda tuzilgani, rasmlar esa VII asr o‘rtalariga oid ekani hisobga olinib [29; 31], ikki 
manba orasidagi vaqt farqi ilmiy tahlil qilinadi. Navbatdagi 25 daqiqada guruhlar sayyoh bayoni va moddiy 
dalillarni solishtirib, ularning o‘zaro mos va farqli jihatlarini jadvalga tushiradi. So‘nggi 15 daqiqada guruhlar 
tarixiy savolga o‘z javoblarini dalillar bilan asoslab himoya qiladi, oxirgi 10 daqiqada esa talabalar tahlil jara
yonini rubrika asosida mustaqil baholaydi. Natijada talabalar manba tanqidi, kontekstlashtirish va taqqoslash 
amallarini amaliy faoliyat orqali mustahkamlaydi, shu bilan birga o‘sha davr madaniy aloqalari haqidagi bilimla-
rini kengaytiradi va madaniy merosga hurmat bilan yondashish ko‘nikmalarini rivojlantiradi.

9.	 Baholash mezonlari

Constructive alignment mantiqiga muvofiq har bir komponent uchun uch darajali rubrika ishlab chiqildi 
(5-jadval). Har bir mezon bo‘yicha boshlang‘ich daraja 1 ball, o‘rta daraja 2 ball, yuqori daraja 3 ball bilan bahol-
anadi; umumiy ball 4 dan 12 gacha bo‘ladi: 4–6 ball boshlang‘ich, 7–9 ball o‘rta, 10–12 ball yuqori darajaga mos 
keladi. Rubrika talabaga topshiriqdan oldin ma’lum qilinadi. Bu esa baholash mezonlarining shaffofligini ta’min-
lash, talabalarning o‘z faoliyatini mustaqil nazorat qilish va ta’lim natijalarini izchil yaxshilashga xizmat qiladi.

5-jadval: Tarixiy tafakkur va tarixiy-madaniy kompetensiyani baholash rubrikasi
Mezon Boshlang‘ich daraja (1 ball) O‘rta daraja (2 ball) Yuqori daraja (3 ball)

Manba tanqidi Manbadagi ma’lumotni so‘zsiz 
haqiqat deb qabul qiladi.

Muallif va vaqtni aniqlaydi, 
maqsadini to‘liq ochmaydi.

Muallif, maqsad, auditoriya va 
ishonchlilikni asoslab baholaydi.

Kontekstlashtirish
Manbani davrdan ajratib, 
hozirgi nuqtayi nazardan 
izohlaydi.

Davr va joyni ko‘rsatadi, 
madaniy muhitni yuzaki 
bayon etadi.

Manbani siyosiy, ijtimoiy va 
madaniy kontekstda izchil 
tushuntiradi.

Taqqoslash va 
dalillash

Bitta manbaga tayanadi, 
xulosani dalilsiz bayon etadi.

Ikki manbani solishtiradi, 
ziddiyatni sezadi, izohlay 
olmaydi.

Bir necha manbani taqqoslab, 
ziddiyatni izohlaydi va xulosani 
dalillar bilan asoslaydi.

Tarixiy-madaniy 
talqin

Madaniy merosga baho 
berishda tayyor shiorlarga 
tayanadi.

Merosning ahamiyatini 
tushuntiradi, boshqa nuqtayi 
nazarni inkor etmaydi.

Merosni turli nuqtayi nazardan 
sharhlaydi, hurmatli muloqot 
yuritadi va o‘z fikrini asoslaydi.

10.	 Tajriba-sinov dizayni

Taklif etilgan modelning samaradorligini tekshirish uchun tajriba va nazorat guruhlarini o‘z ichiga olgan 
pedagogik tajriba rejalashtirilgan. Tajriba guruhida mashg‘ulotlar yuqoridagi beshta shart va to‘rt bosqichli modul 
asosida, nazorat guruhida esa an’anaviy usulda o‘tkaziladi; har bir guruhda kamida 25–30 nafar talaba ishtirok 
etishi nazarda tutiladi. Tajribadan oldin va keyin ikkala guruhda ham bir xil tarkibdagi diagnostik topshiriq (tala-
balarga bir voqea haqidagi 3–4 ta manbani tahlil qilish) bajartiriladi va natijalar 5-jadvaldagi rubrika bo‘yicha 
baholanadi. Natijalarni solishtirishda guruhlar o‘rtasidagi farq statistik mezonlar (masalan, Mann–Uitni yoki 
Vilkokson mezoni) yordamida tekshiriladi. Bu bosqichning natijalari tadqiqotning keyingi nashrida e’lon qilinadi.

XULOSA VA TAKLIFLAR
Tadqiqot natijasida quyidagi xulosalarga kelindi.

Birinchidan, oliy ta’limda qamrov kengayishi, kredit-modul tizimiga o‘tish va talabaning mustaqil ishiga 
yuklama ortishi sharoitida tarixiy manbalar talabalarda tarixiy tafakkur va tarixiy-madaniy kompetensiyani 
rivojlantirishning eng samarali vositalaridan biridir, ammo bu natija manba bilan ishlashning maqsadli, tizimli va 
baholanadigan tarzda tashkil etilishiga bog‘liq.

Ikkinchidan, xalqaro empirik tadqiqotlar (Vaynberg, Stenford guruhi, Rayzman) tarixiy tafakkur o‘z-o‘zidan 
shakllanmasligini, uni maxsus o‘rgatish zarurligini hamda kontekstlashtirish va taqqoslash amallari uchun 
qo‘shimcha metodik yordam kerakligini ko‘rsatadi.

Uchinchidan, tarixiy tafakkurning to‘rt komponenti (manba tanqidi, kontekstlashtirish, taqqoslash va sabab-
oqibat tahlili, talqin) tarixiy-madaniy kompetensiyaning bilimiy, qadriyatli, faoliyatli va kommunikativ qismlari 
bilan o‘zaro bog‘liq.

To‘rtinchidan, beshta pedagogik shart aniqlandi: manbalarning tizimli va ko‘p rakursli tanlanishi, muam
moli-tadqiqot topshiriqlari, bosqichma-bosqich metodik yordam, natija–faoliyat–baholash uyg‘unligi hamda 
madaniy-axborot muhiti va dialogik muloqot.

Beshinchidan, to‘rt bosqichli modul va uch darajali rubrika ishlab chiqildi.

Amaliy takliflar:

1)	 oliy ta’lim muassasalarida tarix yo‘nalishlari uchun mavzular kesimida tarixiy manbalar bankini (matn, 
tasvir, arxeologik va raqamli manbalar) shakllantirish;

2)	 o‘quv rejalarida seminar va amaliy mashg‘ulotlarning kamida bir qismini manba tahliliga ajratish;

3)	 baholashda rubrikali va formativ yondashuvni keng joriy etish;

4)	 tarix o‘qituvchilari va magistrantlar uchun manba bilan ishlash metodikasi bo‘yicha malaka oshirish modul-
larini yaratish;

5)	 muzey, arxiv va ilmiy markazlar bilan hamkorlikda o‘quv-amaliy mashg‘ulotlar o‘tkazish;

6)	 manba pasporti va tahlil varaqasining namunaviy shakllarini ishlab chiqib, o‘quv-uslubiy majmualarga 
kiritish.

Keyingi tadqiqotlarda taklif etilgan modelni tajriba va nazorat guruhlarida sinovdan o‘tkazish, rubrika 
bo‘yicha boshlang‘ich va yakuniy natijalarni solishtirish, natijalarni statistik jihatdan tahlil qilish hamda kontek-
stlashtirish va taqqoslash amallariga ajratiladigan vaqt va metodik yordam hajmining ta’sirini alohida o‘rganish 
rejalashtirilgan.

Foydalanilgan adabiyotlar ro‘yxati:

motlari milliy bazasi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.03

13.00.05

13.00.06

07.00.00

19.00.00

01.00.00

02.00.00

03.00.00

